Ræða Ingibjargar Sólrúnar Gísladóttur 
á aðalfundi SAF á Akureyri 10. og 11. apríl 2002 

Undanfarin fjögur ár hafa áherslur í markaðsstarfi Reykjavíkur verið annars vegar á nálægð og tengingu við náttúruna og hins vegar á öflugt menningarlíf í borginni. 

Ferðamálastofa sá um markaðs- og kynningarmál Reykjavíkurborgar fram á vor 1999. Hún þróaði ímynd borgarinnar sem ,,náttúrulegrar,, og hreinnar borgar undir slagorðinu: next door to nature. Kynningar- og markaðsmál Reykjavíkur færðust yfir til Menningarborgarinnar sem hélt úti umfangsmiklu markaðsstarfi þar sem lögð var áhersla á Reykjavík sem lifandi menningarborg án þess þó að náttúrutengingin yrði útundan. Markaðsátak M2000 fól í sér heildstæða ímyndarsköpun - eða ,,branding" fyrir borgina undir yfirskriftinni ,,menning og náttúra". Markaðssetning M2000 beindist annars vegar innávið og lagði áherslu á Reykjavík sem höfuðborg allra landsmanna en einnig útávið í náinni samvinnu við ýmsa lykilaðila í íslenskri ferðaþjónustu s.s. Flugleiðir og Ferðamálaráð - en einnig aðrar menningarborgir, íslensk sendiráð erlendis ofl. 

Reykjavíkurborg var einn af stofnaðilum Markaðsráðs ferðaþjónustunnar og frá því Ferðamálastofa var lögð niður hefur stór hluti þeirra fjármuna sem veitt hefur verið til markaðsmála borgarinnar (15 milljónir árlega) runnið inn í verkefni á vegum Markaðsráðsins. Reykjavíkurborg er einnig aðili að Ráðstefnuskrifstofu Íslands( 4 milljónir árlega) sem sinnir markaðsstarfi með áherslur á ráðstefnur- og hvataferðir. 

Höfuðborgarstofa: 

Ferða- og markaðsmál hafa verið til endurskoðunar hjá Reykjavíkurborg um nokkurt skeið og í lok síðasta árs var tekin ákvörðun um að ráða forstöðumann til að koma á laggirnar nýrri skrifstofu sem ber ábyrgð á þessum málaflokkum. Svanhildur Konráðsdóttir var ráðin til að veita hinni nýju skrifstofu forstöðu. Hún gengur undir vinnuheitinu Höfuðborgarstofa og er svo að segja á teikniborðinu þessa dagana. 

Með þessu skrefi hefur Reykjavíkurborg undirstrikað nýjan skilning á mikilvægi ferða- og markaðsmála fyrir borgina í heild og ekki síst þau fjölmörgu fyrirtæki sem sinna ferðaþjónustu í Reykjavík og nágrenni. Eins og mönnum er eflaust kunnugt hefur Reykjavíkurborg ákveðið að endurnýja ekki þann tilraunasamning sem gerður var um Markaðsráðið og rennur út í árslok. Þetta má þó alls ekki skilja sem svo að borgin sé að draga sig út úr samstarfi á sviði markaðsmála ferðaþjónustunnar; þvert á móti markar þetta skref enn skýrari áhuga Reykjavíkurborgar á að leggja sitt að mörkum og vinna markvisst á þessum mikilvæga vettvangi. 

Meginmarkmið Höfuðborgarstofu eru fjórþætt: 

Markmið nr. 1 

Efla og samræma kynningar- og markaðsmál Reykjavíkur til að styrkja stöðu höfuðborgarinnar á vettvangi alþjóðlegrar samkeppni á sviði ferðamála. 

Leiðir: 

1. Höfuðborgarstofa beri ábyrgð á heildarkynningu Reykjavíkur á sviði ferðamála á innlendum og erlendum vettvangi. 

2. Unnið verði stöðugt og markvisst að því að skilgreina sóknarfæri og styrkleika Reykjavíkur á sviði ferðamála. 

3. Mikilvægi ferða- og kynningarmála verði undirstrikað og þeir fjármunir sem Reykjavík ver til málaflokksins nýttir með hagkvæmum og skilvirkum hætti. 

4. Stofan hafi á að skipa hæfu starfsfólki og hafi frumkvæði að því að nýta þá möguleika sem Reykjavík hefur í kynningar- og markaðsmálum. 

Markmið nr. 2 

Rækta hlutverk Reykjavíkur sem höfuðborgar gagnvart landinu öllu með traustri miðlun upplýsinga um Ísland til ferðamanna og þátttöku í markvissu samstarfi við lykilaðila á vettvangi ferðaþjónustu og markaðsmála. 

Leiðir: 

1. Borgin reki öfluga upplýsingamiðlun ferðamála þar sem lögð er áhersla á faglega og þjónustu við ferðamenn. 

2. Leitað verði eftir samstarfi við lykilaðila í ferðaþjónustu s.s. Ferðamálaráð Íslands, Ferðamálasamtök Íslands, SAF, Flugleiðir ofl. um einstök verkefni á sviði markaðs- og kynningarmála. Gengið skal til samstarfs með það fyrir augum að hagsmunum Reykjavíkur verði sem best fyrir komið og nýting fjármagns sem hagkvæmust. Með þátttöku í slíku samstarfi undirstriki Reykjavík jafnframt höfuðborgarhlutverk sitt gagnvart landinu öllu. 

3. Leitað verði eftir samstarfi við ferðamálayfirvöld um framlög til Upplýsingamiðstöðvarinnar sem móðurstöðvar upplýsingamiðlunar íslenskrar ferðaþjónustu. 

Markmið nr. 3 

Styrkja Reykjavík sem lifandi borg með nýsköpun á sviði viðburða. Auk nýsköpunar skal stofan sjá um eflingu, samræmingu og kynningu á þeim viðburðum sem undir hana heyra til hagsbóta fyrir íbúa, atvinnulíf og gesti höfuðborgarinnar. 

Leiðir: 

1. Skapað verði nauðsynlegt samhengi og skýr farvegur fyrir undirbúning, framkvæmd og kynningu á viðburðadagatali borgarinnar með því að ábyrgð á umsjón lykilviðburða sé vistuð hjá Höfuðborgarstofu. Lykilviðburðir eru Menningarnótt, Ljósahátíð og Aðventuhátíð. 

2. Stofan vinni að fjármögnun þeirra viðburða sem undir hana heyra og verði jafnframt samstarfsvettvangur við aðra framkvæmdaaðila viðburða í borginni. 

3. Leitað verði eftir samstarfi við stofnanir borgarinnar, atvinnulíf og íbúa til að viðburðadagatal Reykjavíkur verði sem fjölbreyttast og metnaðarfyllst og Reykjavík eflist sem lifandi menningarborg og aðlaðandi borgarsamfélag á öllum sviðum. 

Markmið nr. 4 

Virkja borgarstofnanir til samráðs við lykilaðila í ferðaþjónustu til að efla starfsemi allra viðkomandi aðila. 

Leiðir: 

1. Höfuðborgarstofa kynni starfssvið sitt og helstu verkefni fyrir borgarstofnunum og lykilaðilum í ferðaþjónustu. 

2. Haft verið frumkvæði að því að skilgreina samstarfsfleti á milli stofnana og/eða lykilaðila í ferðaþjónustu með það að markmiði að auka skilning á sóknarfærum, samstarf og upplýsingamiðlun. 

3. Höfuðborgarstofa hafi frumkvæði að því að mynda tengslanet á milli borgarstofnana og lykilaðila í ferðaþjónustu til þess að stuðla að betri upplýsingamiðlun og nýsköpun í vöruþróun og kynningu á sviði ferðamála í höfuðborginni. 

Í stórum dráttum er hægt að segja að starfsemi Höfuðborgarstofu verði þríþætt: 

1. Höfuðborgarstofa tekur að sér rekstur Upplýsingamiðstöðvar ferðamála og er markmiðið að efla og nútímavæða þjónustuna frá því sem nú er. Ljóst er að núverandi húsnæði er allt of lítið og stendur þróun starfseminnar fyrir þrifum. Upplýsingamiðstöðin í Reykjavík er sannkölluð móðurstöð upplýsingamiðlunar til ferðamanna á Íslandi og Reykjavík vill sem höfuðborg landsins leggja sitt að mörkum til að hún megi verða sem öflugust. Stefnt er að því að gera þjónustusamning við ríkið um miðlum upplýsinga um landið allt svo sem gert er í öðrum landshlutamiðstöðvum. 

2. Ferða- og markaðsmál Reykjavíkur. Eitt mikilvægasta verkefnið sem fyrir liggur í markaðsmálum er að vinna að heildstæðri ímyndarsköpun fyrir Reykjavík. Þetta ,,branding" fyrir borgina mun ganga út frá þeim grunni sem þegar er fyrir hendi og núverandi áherslum á tengsl við náttúruna og menningartengda ferðaþjónustu. Jafnframt er mikilvægt að þróa áfram markaðssetningu á Reykjavík sem heilsuborg og vinna með áherslum ýmissa lykilaðla í ferðaþjónustu á hið svokallaða ,,wellness" konsept fyrir borgina. 

Borgin mun í gegnum starfsemi Höfuðborgarstofu leggja mikla áherslu á að efla beint samstarf við ferðaþjónustuna í heild; aðra opinbera aðila, hagsmunasamtök og einstök fyrirtæki. Þetta á bæði við um einstök markaðssetningarverkefni og almennt samráð og upplýsingamiðlun. Hjá Höfuðborgarstofu verður til nýr vettvangur sem m.a. á að skila betri samvinnu greinarinnar við Reykjavíkurborg og stofnanir hennar, skapa nýja möguleika í vöruþróun t.d. í tengslum við menningartengda ferðaþjónustu og tryggja að hagsmunir greinarinnar verði hafðir til hliðsjónar t.d. í tengslum við áherslur í kynningar- og markaðsmálum. 

3. Þriðji þátturinn lýtur að viðburðum á vegum borgarinnar s.s. Menningarnótt, Ljósahátíð, Aðventuhátíð ofl. Stefnt er að því að framkvæmd og skipulag þessara viðburða verið hjá Höfuðborgarstofu sem jafnframt heldur utan um árlegt viðburðadagatal Reykjavíkur. Að mörgu leyti eru þessir viðburðir vannýttir í tengslum við ferðaþjónustu og stefnt er að því að efla upplýsingamiðlun og samstarf við greinina á þessu sviði. Þannig verði hagsmunir ferðaþjónustunnar m.a. hafðir í huga þegar til álita kemur að setja af stað nýja viðburði eða markaðsetja þá sem fyrir eru. 

Eins og áður sagði er skipulag Höfuðborgarstofu enn svo að segja á teikniborðinu og hér hef ég í fyrsta skipti greint frá þeim fyrirætlunum sem í farvatninu eru. Stefnt er að því að starfsemin verði komin á fullan skrið í byrjun næsta árs. Ljóst er að afar miklu skiptir að gott samstarf náist við aðra opinbera aðila sem fara með málefni ferðaþjónustunnar. Því aðeins er hægt að tryggja öflugan stuðning við þessa verðmætu atvinnugrein sem ferðþjónustan er jafnt fyrir höfuðborgarsvæðið sem landið allt. 

